
ТАҚРИЗИ
муассисаи пешбар ба диссертатсияи Раҳмонов Ҳафиз Азизович дар 
мавзуи «Фазлиддин Муҳаммадиев ва таҳаввули ҳикояи муосири тоҷик 
(солҳои 60-80-уми асри XX)» барои дарёфти дараҷаи илмии номзади 
илми филология аз рӯйи ихтисоси 10.01.01 - Адабиёти тоҷик; равобити 
адабй

Мутобиқати муҳтавои диссертатсия ба ихтисос ё соҳаи илм.
Диссертатсияи Раҳмонов Ҳафиз Азизович дар мавзуи «Фазлиддин 

Муҳаммадиев ва таҳаввули ҳикояи муосири тоҷик (солҳои 60-80-уми асри 

XX)» ба банди 5-уми бахши «Соҳаҳои таҳқиқот»-и шиносномаи ихтисоси 

10.01.01 - Адабиёти тоҷик; равобити адабӣ мувофиқат мекунад.

Адабиёти бадеии ҳар миллату кишвар ҳамчун як навъи пурбори дунёи 

ҳунар дар дарозои таърих ҳамеша бо марҳалаҳои рушди зиндагии иҷтимоии 

ҳамон миллату давлат тавъам инкишоф ёфтааст ва берун аз таъсири гоҳе 

файзбор ва гоҳе пурихтилофи он набудааст. Бад-ин маъно, арзиши иҷтимоии 

адабиётро қариб ҳама суханшиносони номвари олам таъкид кардаанд, ҳатто 

ононе, ки ба ҷойгоҳ ва мақоми адабиёт дар муносибат ба ҳаёти иҷтимоӣ ва 

анвои дигари ҳунар назари мутафовит доштанд. Ҳамчунин мусаллам аст, ки 

адабиёти миллии ҳар марҳалаи таърих, хоҳ даврони классикӣ бошад, хоҳ 

ҷадид, ниёз ба таҳқиқ дорад, зеро дар батни он сиришти маънавию ахлоқӣ ва 

авомили гуногуни инкишофи фарҳангии ҳамон миллат таҷассум меёбад.

Омӯзиши давра ба давраи адабиёт бадеҳист, ки роҳи пурпечутоби 

такомули фарҳангу маънавияти ҷомеаро дар умум ва сатҳи умумии 

зебоишинохтии онро ба таври ҷудогона чун оина ҷилвагар мекунад. Аз 

миёни мароҳили гуногуни пешрафти адабиёти тоҷик даврони шуравии он, ки

даврав ниҳаат мураккаб ва нурмуаммо аз шгаад ^еаежа шудани занчираи 
пайванди он бо арзишҳои адабии пешиниён ва тағйир хӯрдани низоми 

иҷтимоиву сиёсии зиндагист, ба таҳқиқи амиқ ва фарогиртаре ниёз дорад, 

зеро бо вуҷуди пажуҳишоти пуршумори адабӣ ҳанӯз холигоҳи зиёде дорад. 

Омӯзиши адабиёти ин давра аз нигоҳи имрӯз, бо назардошти методологияи 

ҷадиди таҳқиқ ва аслу принсипҳои нави маърифати каломи бадеъ самараи 

бештар дорад ва дар кашфи бисёр муаммоҳо ва масъалаҳои марбут ба ҳунари 

эҷодй мусоидат мекунад. Асли сухан ин аст, ки аксар таҳқиқоти дар ҳамон 

айём таълифшуда бо таъсири мафкураи сохтори ҳамон марҳала рӯйи кор 

омадаанд ва эҳтиёҷ ба бознигариву таҷдиди назар дорад. Ин бознигарй на 

танҳо ба равиши умумии тараққии адабиёт, ҳамчунин ба шахсиятҳои 

бонуфуз ва таъсиргузори раванди адабй, шоирону нависандагони маъруфу 

машҳур низ дахл дорад. Яке аз ин чеҳраҳои таъсиргузор ба инкишофи 

сифатии адабиёти бадеӣ, хосса насри бадей, Фазлиддин Муҳаммадиев аст, ки 

таҳқиқи эҷодиёт ва ифшои ҳунари адабии ӯ мавзуи диссертатсияи Раҳмонов 

Ҳафиз Азизович гардидааст.

Бояд зикр кард, ки агарчи дар солҳои 50-90-уми садаи пешин роҷеъ ба 
рӯйкардҳои тоза ва ҷараёнсози Ф. Муҳаммадиев, махсусан ҳикоёту 

очеркҳояш таълифоти зиёди адабиётшиносӣ манзур шуда бошанд ҳам, аммо 

пажуҳиши мукаммалу ҳамаҷониба то кунун нашр нашудааст. Бо таваҷҷуҳ 

бар ин нукот, диссертатсияи номзадии Раҳмонов Ҳафиз Азизович дар мавзуи 

«Фазлиддин Муҳаммадиев ва таҳаввули ҳикояи муосири тоҷик (солҳои 60- 

80-уми асри XX)» як падидаи ангезадиҳанда дар нақди адабӣ бояд пазируфта 
щавад.

Саҳми щахсии довталаб дар ҳалли масъалаи илмӣ ё кормардӣ 

проблемаи илмӣ бо арзёбии аҳаммияти он. Дараҷаи омӯзиши мавзуъ, 

мубрамиву зарурати таҳқиқи он, сохтори умумии кор, аҳдоф ва вазоифи 

асосии масъалаҳои таҳқиқшаванда, навгониҳои таҳқиқ ва моҳияти назариву 

амалии он, инчунин нуктаҳои асосии ба ҳимоя пешниҳодшаванда ва 

хулосаву натиҷагириҳои муаллиф саҳм ва нуқтаи назари хоси ӯро нисбат ба

мавзуи пажуҳиш инъикос мекунанд, Саҳми шахсии муаллиф дар омӯзиши 
назариёт ва консепсияҳои муҳаққиқони ватаниву хориҷӣ дар робита ба 

мавзуи баҳси диссертатсия, таҳлилу баррасӣ ва қиёси онҳо, омода намудани 

мақолоту суханрониҳо зоҳир мешавад. Муаллиф ба таҳқиқи масъалаи илмӣ 

аз методҳои маъруфи адабиётшиносӣ истифода карда, равия ва ҷараёнҳои 

нави пажуҳиши адабиётро ба эътибор гирифтааст.
Муаллиф дар рисола бо назардошти таҳқиқи ҷанбаҳои гуногуни насри 

хурди бадеии Ф. Муҳаммадиев ва вобаста ба масъалагузории мушаххас аз 

методҳои таърихӣ, таърихӣ-муқоисавӣ, таҳлили сохтории матни адабӣ, 

таҳлили сабкшинохтии матни адабӣ, таҳлили мундариҷавии матни адабӣ, 

шинохти матни адабӣ, таҳлили дохилиматнӣ ва дастовардҳои ҷадиди 

адабиётшиносии муосир истифода кардааст.
Тибқи андешаи муаллиф, бо вуҷуди сершумор будани муҳаққиқони 

осори Ф. Муҳаммадиев, дар масъали таъйини ҷойгоҳи ӯ дар раванди адабии 

нимаи дувуми сади пешин, махсусан ошкор намудани сабку салиқаи ҳунарии 

нависанда то кунун майдони баҳс пур нашудааст, агарчи шумораи рисолаву 

мақолот ва дигар навъи интишороти илмӣ хеле зиёд аст. Муаллиф ба ин 

ақида аст, ки бо гузашти замон ва барҳам хӯрдани низоми шуравй баъзе аз 

дидгоҳҳо, назарияҳо ва бардоштҳои мунаққидони маъруфу машҳури ҳамон 

давра дар робита ба эҷодиёти Фазлиддин Муҳаммадиев бино бар асос ёфтани 

назари онҳо ба ҷаҳонфаҳмии шуравӣ ва идеологияи ҳамон давра дар замони 

муосир қобили пазириш нестанд.

Хеле зиёд афкори нақдии олимон бунёди субъективӣ дошта, фақат дар 

асоси талаботи низоми ҳоким аз адабиёт рӯйи кор омадаанд. Аз ин рӯ, 

муаллиф назди худ вазифа гузоштааст, ки аз нақди адабии шуравӣ матолиби 

асоси илмидоштаро аз муҳтавои таблиғотӣ ва дорои ҷанбаи субъективӣ ҷудо 

карда, фақат дар асоси равишҳои пазируфташудаи илмӣ пажуҳиши худро 

анҷом бидиҳад. Аз ин рӯ, бо ҷуръат ва масъулият метавон иддао кард, ки 

диссертатсияи аз ҷониби Раҳмонов Ҳафиз анҷомёфта бо назардошти 

мураттаб баён шудани мавзуот ва тарҳи мантиқан муназзам доштани бобу

фаслҳо ва нукоти муҳимми ҳимоятщаванда қобили пдзириш ва шаиетаи 

таҳсин аст.

Натиҷахои мушаххаси илмй, ки барои он ба довталаб додани 
дараҷаи илмии дархостшаванда мумкин аст. Диссертатсияи Раҳмонов 

Ҳафиз Азизович аз аз муқаддима, се боб, хулоса ва рӯйхати адабиёт иборат 

шуда, дар робита бо тақозои масъалаҳои қобили баррасӣ ҳар боб ба фаслҳои 

алоҳида (9 фасл) ҷудо карда шудааст. Дар муқаддимаи диссертатсия 

аҳаммияти мавзуи мавриди таҳқиқ асоснок карда шуда, дараҷаи омӯзишу 

пажуҳиш, мақсаду вазифаҳои асосй, ҷанбаҳои назарию амалии диссертатсия ва 

навгониҳои таҳқиқ баён гардида, саҳми шахсии муаллиф, сарчашмаҳо ва 

манобеи таҳқиқ, арзиши назарӣ ва амалии он, асосҳои методологии таҳқиқ, 

нуктаҳои асосии ба ҳимоя пешниҳодшаванда, татбиқи натиҷаи таҳқиқот ва 

дигар талаботу муқаррароти расмӣ, ки ба ин самти диссертатсия марбут 

мебошанд, муаррифӣ шудаанд.

Аввалин нуктае, ки ҳини хондани рисола таваҷҷуҳи касро ҷалб 

мекунад, забони он аст. Муаллиф дар интихоби мафоҳим ва иборот, 

гузиниши тоҷикии истилоҳоти адабӣ, риояи комили таносуб ва ҳамоҳангӣ 

дар ҷумлабандӣ ва баёни матлаб диққати ҷиддй додааст ва дар натиҷа як 

забони олимона ва дар айни ҳол бисёр самимӣ ва табиӣ рӯйи кор омадааст.

Муаллиф бархилофи равиши маъмули таҳқиқи наср дар нақди муосир, 

ки бештар ба ҷанбаҳои мавзуотӣ ва шарҳу тафсири матни адабӣ мепардозад 

ва баррасии ҷанбаҳои адабй, ҳунарӣ ва бадеии онро фурӯгузор мекунад, 

кӯшидааст, ки масъала ва мавзуоти мушаххаси нақди адабй, аз қабили 

пайранг, ривоятпардозӣ ва сабк, аносири реализми сотсиалистӣ дар ҳикояҳои 

нависанда, дарунмояи онҳо ва вижагиҳои шахсиятсозии Фазлиддин 

Муҳаммадиевро матраҳ ва таҳқиқ кунад.

Боби якуми диссертатсия «Ҳикоя ва ҷойгоҳи он дар эҷодиёти 

Фазлиддин Муҳаммадиев» унвон дошта, аз се фасл иборат аст. Дар фасли 

аввали боб сухан аз «Масъалаҳои назарии жанри ҳикоя дар адабиёти тоҷик» 

меравад. Ба ҳам овардани назарияҳои қадиму муосири жанри ҳикоя дар нақди

адабиёти миллй ва ҷаҳонй, таҳлили онҳо ва дар гюяи ҳикояҳои муоеир 

санҷидани дурустй ва иштибоҳоти ин назариёт аз тавфиқоти ҳамин қисмати 

диссертатсия аст. Дар натиҷаи ба ҳам қиёс кардани назариёти олимони 

ватанию хориҷӣ дар мавриди шинохти навъи ҳикоя ва собиқаи он дар 

гузашта муаллиф ба хулосае меояд, ки равшантарин вижагии ҳикояи 

адабиёти тоҷик дар замони шуравй ҷанбаи қавӣ доштани заминаи реалистии 

он аст. Ин ҳамон реализми сирфе ҳаст, ки дар натиҷаи омӯзиши таҷрибаи 

адабиёти рус ва дигар адабиёти дунёи мутамаддин ба даст омад ва дар 

ҳикояи тоҷик реша ронд ва густариш ёфт. Нависандагон ба воқеият хеле 

амиқ сар фурӯ бурданд, лавҳаҳои ҳаёти ҷомеаро ба маърази таҳқиқи бадей 

кашиданд, чунин чеҳраҳои мусбату манфй ва мураккаби инсониро 

офариданд, ки дар асоси як манзараи рӯзгор, як рафтору кирдори ӯ ҳаёти 

гузашта ва ояндаашро метавон пеши назар овард.

Фасли дуюми боби аввал «Рушду камоли шахсияти адабии 

Фазлиддин Муҳаммадиев» унвон дошта, дар он диссертант муҳимтарин 

падидаҳои зиндагии адабии нависандаро дар қаринаи комёбиҳои эҷодии ӯ ба 

таҳқиқ кашидааст. Дар ин қисмат тавъам бо таҳқиқи ҳикоёти адиб диди аҳли 

пажуҳиш низ қиёсан оварда мешавад, роҳи эҷодии адиб ва таҳаввули 

шахсияти эҷодии ӯ мавриди таҳлил қарор дода мешавад.

Унвони фасли савуми боби аввал «Фазлиддин Муҳаммадиев ва вазъи 

жанри ҳикоя дар адабиёти солҳои 60-80-уми асри XX» буда, муаллиф дар 

ин қисмати кор бо баррасии мақому нуфузи ҳикояҳои нависанда дар 

адабиёти давраи мазкур вуруди Ф. Муҳаммадиевро ба майдони адабиёт 

ҳамчун падидаи тоза ва таҳаввулзо қаламдод кардааст. Хулосаи диссертант 

аз баррасии ин фасл ҳамин аст, ки Ф. Муҳаммадиев баробари офаридани 

аввалин ҳикояи худ маҷрои ин жанрро дар адабиёти тоҷик комилан дигар 

сохтааст. Ӯ бо интихоби масоили ахлоқй ва мушкилоти маънавии ҷомеа 

ҳамчун дарунмояи ҳикоя, даст кашидан аз усули «нақли воқеа ба хотири 

баёни худи воқеа», истифода аз аносири ҳаҷву танз ва мутоиба, самимият 

бахшидан ба ҷараёни таҳкия дар пайранг, тамаркуз додани диққат ба дунёи

дарунй ва таҳлили равоншинохтии қаҳрамон хикояи адабиёти тоҷикро ба 

сатҳи нав мекашонад.
Боби дуюми диссертатсия «Мухтассоти сохторию поэтикии 

ҳикояхои Фазлиддин Муҳаммадиев» унвон гирифтааст, ки дар он муаллиф, 

масоили гуногун, аз ҷумла масоили пайрангсозӣ ва рӯйкарди нависанда ба 

унсурҳои пуркорбурди он, вижагиҳои ривоятпардозии ҳикояҳои Ф. 

Муҳаммадиев ва робитаи он ба сабки баён, мухтассоти сабкии ҳикояҳои 

ҳаҷвии нависандаро ба таҳлилу баррасӣ мегирад.

Дар фасли аввали боби дуюм «Унсурҳои пуркорбурди пайранг дар 

ҳикоёти нависанда» вижагиҳои сохторӣ, ҳунарӣ ва сабкии пайранги ҳикояи 

Ф. Муҳаммадиев мавриди омӯзиш қарор гирифтаанд. Пайранг дар ҳикояҳои 

Ф. Муҳаммадиев аз бахш ва ё ҳамон эпизодҳое таркиб меёбад, ки ба таври 

сохторӣ ва бо равишҳои гуногун мураттаб карда мешаванд. Ин эпизодҳои 

пайранг дар омодасозии авҷи он бо роҳҳои гуногун иштирок мекунанд ва аз 

ин рӯ, дараҷаҳои гуногуни шиддат доранд. Дар ҳикояҳои Ф. Муҳаммадиев 

асосан эпизодҳои мушаххаси ривоятӣ, эпизодҳои ҷамъбастӣ-ривоятӣ, 

эпизодҳои тавсифӣ ва эпизодҳои равоншиносона корбурд шудаанд.

Фасли дуюми ҳамин боб ба таҳқиқи шеваҳои ривоятпардозй дар 

ҳикояҳои Фазлиддин Муҳаммадиев ихтисос пайдо кардааст. Арзиши ин 

қисмати кор ҳамин аст, ки дар адабиётшиносии тоҷик бори аввал нақди 

шеваҳои ривоятпардозӣ дар насри тоҷик дар мисоли ҳикояҳои нависандаи 

мавриди назар сурат гирифтааст. Муаллиф суханро аз таҳлили назарии 

масоили марбут ба ривоятпардозӣ дар нақди муосири адабӣ шуруъ карда, 

баъдан ба баррасии ривоятпардозиҳои ҳикояҳои Ф. Муҳаммадиев рӯ меорад.

Аз назари муаллиф, сохтори ривоятпардозӣ дар шахси сеюм дар 

ҳикояҳои Ф. Муҳаммадиев бештар ба назар мерасад ва бо ду ҷиҳат хос аст. 

Аввалан, каломи ровӣ аз ҷиҳати шакл, таркиби луғавӣ ва хусусиятҳои 

ҷаҳонбинӣ ва ҷаҳонпазироӣ дар бисёре аз эпизодҳои пайранг ба нутқи 

шахсиятҳо монанд карда мешавад. Сониян, дар ҳикояи Ф. Муҳаммадиев он

ҷо, ки дар каломи шахсиятқо аханшш кшюй. твй ва танзамез қузур дорад, 
оҳанги каломи ровӣ-муаллиф ҷиддият пайдо мекунад.

Дар фасли сеюми боби дуюм «Тафовутҳои сабкии ҳикояхои ҳаҷвии 

нависанда» муаллиф тазаккур медиҳад, ки чи аз назари сабк ва чи аз назари 

ғояву муҳтаво, ин дастаи осори Ф. Муҳаммадиев аз ҳикоёти дигараш фарқи 

куллӣ доранд. Ин мухтассот барои барҷаста сохтани ҷанбаҳои ҳаҷвии 

рафтору гуфтори қаҳрамон, падидаҳо ва моҷароҳои ҳаётӣ истифода мешавад. 

Фардият бахшидани сабки гуфтори қаҳрамон дар ҳикояҳои ҳаҷвии нависанда 

аз ҷумлаи чунин мухтассот аст. Ин унсури ҳаҷв ба нависанда имкон додааст, 

ки аз як тараф, ҷанбаҳои ҳаҷвии ҳикояро пурқувват созад, аз тарафи дигар, ба 

шахсиятсозии қаҳрамон, интиқоди танзомези баъзе хислатҳои 

ғайримуқаррарии атрофиён замина фароҳам оварад.

Боби сеюми диссертатсия ба «Вижагиҳои муҳтавой ва дарунмояи 

ҳикоёти Фазлиддин Муҳаммадиев» бахшида шудааст. Дар фасли аввали ин 

боб ҳикояҳои Фазлиддин Муҳаммадиев дар қаринаи реализми 

сотсиалистй таҳлилу баррасӣ мешаванд. Муаллиф бо такя бар ин ки дар 

сарчашмаҳои адабиётшиносии шуравӣ ва муосир асосан ба се вижагии 

реализми сотсиалистӣ - мардумӣ, ҳизбӣ ва дақиқ будани он таъкид шудааст, 

дар ҳикояҳои нависанда осори ин се вижагиро ҷӯё шудааст. Баррасии 

ҳикояҳои Ф. Муҳаммадиев дар қаринаи реализми сотсиалистӣ нишон 

медиҳад, ки онҳо ба тамоми се вижагии асосии ин равиши адабӣ - мардумӣ 

будан, ҳизбй будан ва дақиқ будани он мутобиқати комил доранд. Ӯ ба 

хотири «мардумӣ» сохтани ҳикоёти худ на танҳо бо корбурди забони зиндаи 

халқ аз истифодаи вожагони адабии миёни мардуми омма роиҷнабуда даст 

кашидааст, балки бисёре аз аносири лаҳҷавии забонро истифода карда, бо ин 

роҳ забони осори хешро бештар ба забони лаҳҷа наздик бурдааст.

«Баррасии дарунмояи ҳикоёти Фазлиддин Муҳаммадиев», ки 

мавзуи фасли дуюми боби сеюм аст, нишон медиҳад, ки агарчи Ф. 

Муҳаммадиев аз доираи талаботи мавзуии адабиёти шуравӣ берун 

нарафтааст, аммо дар баробари баёни мавзуъҳои таъйиншуда тавонистааст ба

масоил ва мушкилоти мубрами ҷомеаи хеш раеидағй кунад ва онҳоро дар 

осори худ то ҳадди тавон инъикос намояд.
Дарунмояи ҳикоёти Фазлиддин Муҳаммадиевро масоили маънавияту 

ахлоқи ҷомеа ташкил медиҳад. Тамоми риштаҳои ғоя ва мазмуну муҳтавои 

ҳикояҳои ӯ аз миёни дунёи дарунии қаҳрамонон ва ахлоқи инсонии онҳо 

мегузарад, ӯ тамоми масоили марбут ба маънавиётро маҳз дар андешаҳо, 

бархӯрдҳо, тафаккур ва равони қаҳрамононаш ҳаллу фасл мекунад. Ба 

иборати дигар, на натиҷаи мушкилоти иҷтимоиву ахлоқӣ, балки сабаб ва 

раванди шаклгирии онро дар пайвастагӣ бо муносибатҳои иҷтимой ба 

риштаи таҳқиқи адабӣ мекашад.

«Баррасии шахсияти қаҳрамонони ҳикоёти Фазлиддин 

Муҳаммадиев» унвони фасли сеюми боби сеюм аст. Муаллиф тазаккур 

медиҳад, ки агар ҳикоёти Ф. Муҳаммадиевро дар қаринаи қонунмандиҳои 

шахсиятсозии реализми сотсиалистӣ баррасӣ намоем, дармеёбем, ки бо 

вуҷуди қарор гирифтани қаҳрамонони ӯ дар ин чаҳорчӯба, ҳамчунин 

вижагиҳои дигаре дар рафтору андеша ва ҷаҳонбинии онон ба чашм 

мехӯранд.

Ҳарчанд муҳаққиқ дар фарҷоми ҳар боб ба таври мухтасар 

натиҷаҳояшро менависад, боз дар 10 банди хулосаи диссертатсия, ҳама 

масъала ва нукоти ба ҳимоя пешниҳодшавандаро натиҷагирӣ кардааст. Дар 

китобнома теъдоди фаровони сарчашмаҳои илмиву адабй ва фарҳангу луғот 

(беш аз 160 адад) оварда шудааст, ки аз дониш ва иттилоъи комили 

диссертант дар пажуҳиш дарак медиҳад. Чизи муҳимме, ки аз мутолиаи 

диссертатсия хулоса мешавад, ҳамин аст, ки муаллиф истиқлоли назар дорад 

ва он дар баҳсу мулоҳизаҳои муаллиф бо бархе муҳаққиқон аён мегардад.

Аз мутолиаи диссертатсия ба таври возеҳ ошкор мегардад, ки муҳаққиқ 

аз уҳдаи иҷрои кораш хеле хуб баромадааст. Мо ба ин назарем, ки муаллифи 

ин пажуҳиш бо таваҷҷуҳи густарда ба корҳои анҷомшуда дар мавриди насри 

бадеии Ф. Муҳаммадиев ва истифода аз анвои ҷадиди таҳлилу таҳқиқи осори

ҳунарй тавониетаает, ки бо еабки мунҳасир ба фардаш як таҳкики тозаро ба 

ихтиёри накд ҳавола кунад.
Мухтассоти ин пажуҳишро мо дар забон ва наҳваи баён, кӯшиши ба 

муомилоти илмӣ ворид намудани мафоҳиму истилоҳоти нав, хеле фарогир 

будани объекти таҳлил ва ниҳоятан бо хулосаҳои амиқ ва ҷиддии илмӣ 

ҷамъбаст намудани пажуҳиш дарёфтем.

Муаллиф кӯшидааст, ки бо диди нав ва то андозае ғайримаъмулӣ бархе 

масоили мушаххаси накди адабӣ, аз қабили пайранг, ривоятпардозӣ ва сабк, 

таъсиру нуфузи аносири реализми сотсиалистӣ дар ҳикоёти нависанда, 

дарунмояи онҳо ва вижагиҳои шахсиятсозии Фазлиддин Муҳаммадиевро 

матраҳ ва таҳқиқ кунад.

Аз ин рӯ, диесертатсияи Раҳмонов Ҳафиз Азизовичро метавон яке аз 

таҳқиқоти муҳим дар адабиётшиносии тоҷик унвон намуд, ки бо равиши хос, 

сабки комилан илмӣ, корбурди маводи фаровон ва сарчашмаҳои муҳимми 

адабӣ ва илмӣ таълиф шудааст. Аз феҳрасти адабиёт ва автореферати он 

бармеояд, ки диссертант давоми солҳои зиёд ба ин масъалаи илмӣ машғул 

шудааст. Аз 25 мақолаи илмӣ, ки ба диссертатсия махсусанд, 10-тои он дар 

маҷаллаҳои тақризшаванда нашр шудаанд ва ин далел ҳам гувоҳи дониши 

фаровон ва истеъдоди баланди диссертант дар кори таҳқиқ аст.

Дар диссертатсияи тақризшаванда дар баробари дастовардҳои илмӣ 

баъзе нуктаҳои баҳсталаб ва камбудҳои ҷузъӣ низ ба назар мерасанд, ки 

ислоҳи онҳо барои беҳбуди сифати диссертатсяи мусоидат хоҳад кард. Аз 

ҷумла:

1. Дар рисола бархе вожаҳо ва истилоҳоти илмӣ бо муродифоташон якҷо 

оварда шудаанд, ки чунин амал хоси таҳқиқоти диссертатсионӣ нест. Беҳтар 

мебуд, ки муаллиф аз ин вожаҳои илмӣ, ки дар ҳавзаҳои гуногуни корбурди 

забони форсии тоҷикй истифодаи ҳархела доранд, якеро пазируфта ва сабаби 

пазируфта шуданашонро собит карда, дар тамоми паҳнаи матн ба кор 
мебурд.

I, 1а назари мй, дар Ми дувум, ки й вижагиҳеи сохторию доэтикии 
ҳикоёти Ф. Муҳаммадиев, аз ҷумла аносири пуркорбурди пайранг, наҳваҳои 

ривоятпардозй ва тафовутҳои сабкии ҳикояҳои ҳаҷвии нависанда дахл 

доранд, фасли алоҳидае ба дигар масоили ҳунари нигорандагии адиб, 

минҷумла ҳунари қиёфасозиву манзаранигорӣ ва ҷузъиёти бадеӣ бахшида 

мешуд, таҷаллии ҳунари нависанда комилтар мешуд.

3. Дар кори диссертатсионӣ аҳёнан такрори андешаҳо (дар фаслҳои дувуми 

боби дувум ва фасли савуми боби савум) он ҷо, ки сухан аз шахсияти 

қаҳрамонони осор меравад, ба мушоҳида мерасад.
4. Ҳарчанд дар таҳқиқот масоили назарии жанри ҳикоя ниҳоят мӯҷазу 

мухтасар (бо назардошти ҳаҷми умумии кор ва масъалаҳои 

пажуҳишшаванда) таҳқиқ шуда бошанд ҳам, бо вуҷуд, овардани назари 

донишмандоне чун А. Шеърдӯст, М. Ёҳақӣ ва И. Бечка дар мавриди ҳунари 

адиб, инчунин иттилооти дахлдори “Донишномаи адаби форсӣ” лозим буд.

5. Иелоҳи ғалатҳои техникиву имлоӣ, таҳрири дигарбораи забонии кор, ба 

андешаи мо, муҳим аст ва сифати онро комилтар хоҳад кард.

Чунин эродҳо ҷузъӣ буда, ҳаргиз ба сифати рисола таъсир намерасонанд. 

Мазмун ва муҳтавои рисола бо фишурдаҳои он, ки бо ду забон: тоҷикӣ ва русӣ 

таълиф гардидаанд, мувофиқати комил дошта, мундариҷаи корро якҷоя бо 

мақолаҳои таълифнамудаи муаллиф, ки дар маҷмуъ фарогири 25 адад 

мебошанд, пурра инъикос мекунанд.

Диссертатсияи Раҳмонов Ҳафиз Азизович бо ихтисоси идмии 

интихобнамудаи муаллиф мувофиқат менамояд. Мавзуи диссертатсия ва 

мазмуну муҳтавои он ба доираи мавзуъ ва масъалаҳои таҳқиқ, ки дар 

шиноеномаи ихтиеоси илмии 10.01.01 - Адабиёти тоҷик; равобити адабп 

таъйин шудаанд, комилан мувофиқат мекунанд.

Автореферати диссертатсия, гузоришҳои илмӣ ва мақолаҳои ба чоп 

расонидаи Раҳмонов Ҳафиз Азизович муҳтавои аеосии диссертатсияро 

инъикос менамоянд,

Ҳамин тавр, даееертатеияи Раҳмонов Ҳафиз Азизовим дар мавзуи 
«Фазлиддин Муҳаммадиев ва таҳаввули ҳикояи муосири тоҷик (солҳои 60- 

80-уми асри XX)» ба талаботи бандҳои 31-35-и Тартиби додани дараҷаҳои 

илмй, ки бо қарори Ҳукумати Ҷумҳурии Тоҷикистон аз 30-юми июни соли 

2021, таҳти № 267 тасдиқ шудааст, ҷавобгӯ буда, муаллифи он сазовори 

дарёфти дараҷаи илмии номзади илми филология аз рӯйи ихтисоси 10.01.01 - 

Адабиёти тоҷик; равобити адабӣ мебошад.

Тақриз дар ҷаласаи кафедраи назария ва таърихи адабиёти Донишгоҳи 

байналмилалии забонҳои хориҷии Тоҷикистон ба номи Сотим Улуғзода аз 

28-уми феврали соли 2023, суратҷаласаи № 7 муҳокима ва тасдиқ гардид.

Дар ҷаласаи кафедра иштирок дошт: 16 нафар. Натиҷаи овоздиҳй: 

«тарафдор» -16 нафар, «зид» - нест,«бетараф» - нест.

Раиси ҷаласа:
номзади илми филология, дотсент,
мудири кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода - Шамсов Н. С.

Эксперт:
доктори илми филология, профессори
кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода - Давлатбеков Л. М.

